
ЖИГАР КАСАЛЛИКЛАРИДА НУТРИТИВ СТАТУСНИ 

АНИҚЛАШНИНГ АҲАМИЯТИ 

Зокирхўжаев Ш.Я., Паттахова М.Х., Жалолов Н.Н., Муталов С.Б.  

Тошкент тиббиёт академияси, Тошкент, Ўзбекистон 

Жигар озиқ моддаларининг физик холатларини модуляция қилишда ёрдамчи 

вазифасини бажариши орқали хазм жараенларида мухим ахамиятга эга. Бу 

жараёнда ёғлар ўт кислоталари ва фосфолипидлар ёрдамида эмульгирланади. 

Холестерин ва ёғда эрувчи витаминларнинг ёғлар ёрдамида адсорбциялиши ва 

ўзлаштирилиши жигар функционал холати билан узвий боғлиқ. Жигар 

етишмовчилигида ёғ кислоталари транспортировкасида, липопротеин 

структурасида, ёғ кислоталарининг периферик тўқималардаги клиренсида 

дефектлар хосил бўлади. Очликнинг эрта босқичларида глюкоза меъёри 

глюконеогенез ёрдамида бошқарилади. Нормал озиқланувчи беморларда 

гликоген тахминан 24 соатдан 48 соатгача сақланади, лекин керакли озиқ 

моддаларининг етишмаслиги натижасида бу вақт ўтгач, глюкоза фақат 

глюконеогенез орқали хосил бўлади. Глюконеогенез жараёни натижасида хосил 

бўлган азот махсулотлари жигарда параллел равишда зарарсизлантирилиши 

натижасида мочевина хосил бўлади. Натижада жигар етишмовчилиги холатида 

аминокислоталарнинг азот қолдиқлари зарарсизлантирилиши издан чиқади, 

ҳамда қонда глютамин, аммиак ва ароматик аминокислоталар миқдори кўпаяди. 

Бу ўзгаришлар жигар етишмовчилигига хос бўлиб, озиқланишда оқсил ва 

аминокислоталарга бўлган эҳтиёжнинг аҳамиятини белгилаб беради. Жигар 

циррози мавжуд беморларда ароматик аминокислоталар клиренси ўрганилиши 

натижасида жигар энцефалопатияси ва азотсақловчи озиқланиш ўртасида 

боғлиқлик борлиги аниқланган. Қонда ароматик аминокислоталарнинг 

тўпланиши биринчи навбатда оқсил деструкцияси билан боғлиқ. Шу сабабли 

озиқланиш биринчи навбатда оқсил катаболизмини секинлаштиришга 

қаратилган бўлиши лозим. Жигар циррози билан касалланган беморларда тинч 

холатда энергия сарфланиши юқори даражада, нормал, ёки камайган бўлиши 

ммкин. Тинч холатдаги гиперметаболизм тананинг мушак, хужайра ва 

экстрацеллюляр тўқималари ёқотилиши билан боғлиқ. Шу сабабли жигар 

циррози билан касалланган беморларда гиперметаболизмни эрта аниқлаш, 

овқатланишни назоратга олиш, нутритив статус издан чиқишини коррекция 

қилиш муҳим аҳамиятга эга. 

Нутритив статусни аниқлаш учун зарур бўлган лаборатор усуллардан – бу 

умумий оқсил, плазма альбумини, қонда глюкоза миқдори, лимфоцитлар 

миқдора, умумий холестерин, калий, натрий, суткалик пешобда креатинин ва 

мочевина миқдоридир. Қўшимча текширувларга эса трансферрин, лактат, 

триглицеридлар, магний, кальций, фосфор, темир киради. 

Хозирги кунда нутритив статусни аниқлашнинг бир неча турлари мавжуд. 

Булардан бири Нутритив хавф индекси (Nutritional Risk Index) NRI бўлиб, у 

қуйидаги формула ёрдамида аниқланади: NRI = 1, 519 х плазма альбумини (г/л) 

+ 0, 417 х (тана массаси 1 (кг) / тана массаси 2 (кг) х 100), бунда 1 – тана массаси 

– бу текширув вақтидаги масса, 2 – тана массаси – бу одатдаги тана массаси. NRI 

кўрсаткичига қараб беморларда нутритив статус холатига қуйидагича бахо 

берилади: нутритив етишмовчилик йўқ (NRI>97,5), ўрта нутритив 

етишмовчилик (97,5>NRI>83,5), оғир нутритив етишмовчилик (NRI<83,5). 

Бундан ташқари SGA, (Subjective Global Assessment), NRS (Nutritional Risk 

Screening), MUST (Malnutrition Universal Screening Tool) каби нутрицион 

индекслар мавжуд. 

Хулоса қилиб шуни айтиш лозимки, сурункали жигар касалликларида нутритив 

етишмовчилик кўпчилик беморларда аниқланади. Овқатланишнинг 

етишмовчилиги ўз навбатида иммунитетнинг хужайра бўғимига таъсир 

кўрсатади. Аниқланган нутритив етишмовчилик беморларни ниҳоятда эътибор 

билан даволашни талаб қилади, чунки бу ҳолатлар беморларда кейинчалик 

асоратларга сабаб бўлиши мумкин. 

 

 

 


